
Mae ‘Marwnad Owain’ yn gerdd syml ac uniongyrchol. Fel arfer mae’r unedau ystyr yn symud fesul llinell hir (sef dwy linell brint), ond mae adrannau mwy yn cael eu ffurfio hefyd, rhai ohonynt yn ymestyn dros bedair llinell brint. Dyma’r patrwm bras:

1-2 cyflwyno enaid Owain i ofal Duw
3-4 Owain yn y bedd; yn ŵr o sylwedd i’w foli; 5-6 y gŵr clodfawr yn y bedd dwfn a’r cof am y gwaywffyn yn codi i’r awyr. 
7-8 y rheswm dros gyflwyno Owain i Dduw
9-10 Owain y medelwr; mae ganddo natur ei dad a’i daid
11-12 episod 1: Owain yn lladd Fflamddwyn yn ei gwsg; 13-14 gwŷr Lloegr yn ‘cysgu’
15-16 episod 2: rhyfyg y gelynion; 17-18 eu cosbi gan Owain
19-20 episod 3: Owain ysblennydd yn rhoi ceffylau; 21-22 nid cybydd mohono, ond yn rhoi ‘rhag ei enaid’
21-22 cyflwyno enaid Owain i ofal Duw

Er bod y gerdd yn fyr, mae yma amrywiaeth naws a thempo. Tawel a digyffro yw’r cyflwyniad i Dduw ar y dechrau, fel sy’n weddus, ynghyd â’r darlun o’r arweinydd enwog sydd bellach yn gorwedd yn y bedd. Ymhlyg yn y llinellau hyn y mae’r syniad o ddyfnder — dyfnder y bedd, wrth gwrs, a dyfnder cymeriad Owain a’i gwnâi’n wrthrych hawdd ei foli. Ond rydym yn cael ein cludo gan linell 6 i faes y gad: yno y mae gwaywffyn miniog yn ‘adenydd y frwydr’ wrth iddynt godi i’r awyr. Dyma wrthgyferbyniad â’r llinellau blaenorol, felly: symud nid gorwedd, codi nid disgyn, yr awyr nid y ddaear. 

Mae llinell 6 yn paratoi’r ffordd inni glywed mwy am yr ymladd ar faes y gad. Dyna swyddogaeth llinellau 9 a 10 hefyd, gyda’r trosiad medel galon ‘cynaeafwr gelynion’, y disgrifiad ohono fel gefeiliad ‘gafaelwr’, a’r pwyslais ar y ffaith fod Owain yn meddu ar rinweddau ei dad a’i dad-cu. Calon y gerdd ar un olwg yw llinellau 11-18 sy’n cyflwyno dwy enghraifft benodol o rym Owain wrth iddo ymladd yn erbyn Fflamddwyn a gwŷr Lloegr. Cawn elfen o naratif yma, o ddweud stori — yn gyntaf, ‘dyma beth a ddigwyddodd pan laddodd Owain Fflamddwyn’. Ac yna ‘dyma beth a ddigwyddodd i’r lleill’. Mae hyn yn creu diddordeb a drama, ac yn dod ag Owain yn fyw eto o flaen ein llygaid. Defnyddir gwrthgyferbyniad eto mewn ffordd effeithiol. Sylwch yn arbennig ar y ddau fath o gysgu yn llinellau 12-13 cysgaid/Cysgid. Mae Owain yn gallu trechu’r gelyn yn ei gwsg; cwsg naturiol yw hwnnw, yn wahanol i gwsg annaturiol gwŷr Lloegr. Iasol yw’r darlun o lygaid y gelyn ar led: mae adlewyrchiad y golau yn dynwared mewn ffordd grotesg ddisgleirdeb llygaid byw. 

Mae’r ail episod yn dangos beth fu tynged y milwyr hynny nad oeddynt wedi cilio’n ddigon pell rhag Owain: yma, mae’r odlau drud/ cnud/ dylud a’r cytseinedd ar c a d yn cyfleu’r ymosodiad chwim: mal cnud yn dylud defaid. Fe welwch yma gyffelybiaeth hirgynffonnog. Enghraifft o gyffelybiaeth debyg yn Saesneg yw’r llinell enwog gan y bardd Byron: ‘The Assyrian came down like the wolf on the fold’. Math symlach o gyffelybiaeth sydd yn llinell 21, mal caled ‘fel cybydd’. Nid yw cyffelybiaethau mor niferus â throsiadau yn yr Hengerdd. Yr ail episod hon yw rhan fwyaf deinamig ein cerdd wrth i Owain ymddwyn yn ffyrnig fel haid o fleiddiaid rheibus. Mae cymharu arwr ag anifail megis blaidd, ci gwyllt, llew, yn gyffredin iawn yn yr Hengerdd. Gwrthgyferbyniol iawn yw llinellau 19-20: dyma Owain nawr yn ŵr gwiw ysblennydd yn rhannu ei gyfoeth ac yn cynnal ei ddeiliaid. Dyma fynegiant o’r paradocs arwrol — y gwyllt a’r gwâr yn cydfodoli yn yr un dyn, fel y gwelir hefyd yn ‘Y Gododdin’. Tawelu ac arafu a wna’r gerdd wrth gyrchu’r diwedd. Mae ailadrodd y ddwy linell gyntaf yn creu amlen o gwmpas y gerdd ac yn pwysleisio ei phrif bwrpas eto.

‘Awdl fer ond cerdd fawr’ yw disgrifiad Gwyn Thomas o ‘Marwnad Owain’. Tua 100 gair sydd yn y gerdd, a’i phrif nodwedd yw ei chynildeb. Erbyn cyfnod Beirdd y Tywysogion (rhwng tua 1100 a 1282), byddai beirdd yn aml yn cymryd cannoedd o linellau i ganu marwnad. Ystyriwch awdl farwnad enwog Gruffudd ab yr Ynad Coch adeg marw Llywelyn ein Llyw Olaf yn 1282 — cerdd sy’n cynnwys 104 o linellau. Canodd Cynddelw Brydydd Mawr awdl foliant i’r tywysog Hywel ab Owain Gwynedd (tua 1160-70) a honno’n cynnwys 301 o linellau. Techneg sy’n caniatáu cynildeb yw defnyddio’r frawddeg enwol, heb ferf: fe welwch enghreifftiau yn llinellau 5-6 ac eto yn llinellau 9-10. Mae hynny’n wir hefyd am drosiadau gan fod modd cywasgu llawer i ychydig eiriau: dywedir bod Owain yn ‘fedel galon’ (nid ‘mae Owain yn medelu ei elynion fel petai’n lladd gwair’). Mewn trosiad arall, dywedir mai esgyll gawr ‘adenydd y frwydr’ oedd gwaywffyn miniog y milwyr.

Roedd y beirdd cynnar yn troi weithiau at eiriau a fyddai’n cael eu defnyddio’n aml gyda’i gilydd am eu bod yn odli neu’n cyflythrennu. Mae enghraifft o bâr cyffredin yn llinellau 19-20 seirch/ meirch: mae hyn yn digwydd droeon — yn ‘Y Gododdin’, yn ‘Canu Heledd’, ac ym marddoniaeth Beirdd y Tywysogion. Dyma’r math o gyfuniad llac sy’n llawer mwy cyffredin yn yr Hengerdd nag ymadroddion parod neu sefydlog (a elwir yn fformwlâu). Fe’u gwelwn yn agos i’w gilydd, yn yr un llinell, neu mewn llinellau cyfagos. Mae hyn yn wahanol i rai traddodiadau barddol eraill (Hen Saesneg, Groeg) lle cewch chi fwy o ailgylchu ymadroddion parod. Enghraifft enwog o fformwla sefydlog o’r math hwnnw fyddai’r Hen Roeg oînops póntos ‘môr tywyll fel gwin’ a welir yn y cerddi epig cynnar, yr Iliad a’r Odyssey. 

Yn ogystal â’r pâr seirch/ meirch, gallwn nodi fod lleufer a llygad yn digwydd gyda’i gilydd mewn cerddi eraill, e.e. mewn awdl gan y bardd Gruffudd ab yr Ynad Coch (y drydedd ganrif ar ddeg) lle y mae’n disgrifio’r corff yn heneiddio a’r llygaid yn pylu: Llygad briw heb liw, heb leufer. Gwelwn y bardd Cynddelw (y ddeuddegfed ganrif) yn defnyddio’r geiriau drud/ cnud/ dylud gyda’i gilydd. Mae’r bardd Prydydd y Moch (y ddeuddegfed i’r drydedd ganrif ar ddeg) yn gwneud yr un peth: Bwyd i gnud a drud a draig — fu Ruffudd. Yn yr un ffordd, mae enaid/ rhaid, a cudd/ udd yn gyffredin. Dyma’r bardd Gwalchmai ap Meilyr yn marwnadu’r tywysog Madog ap Maredudd yn 1160: Ail dewr udd a’i trymgudd trymdde ‘Ail arglwydd dewr y mae trymder [daear] yn ei drist orchuddio’. Fe welwch fod hyn yn eithaf tebyg ei naws i linell 3 ym ‘Marwnad Owain’: ceir yr un odl fewnol, a’r un gystrawen. Nid yw hyn yn syndod: roedd beirdd llys y ddeuddegfed a’r drydedd ganrif ar ddeg yn gyfarwydd iawn â gwaith eu rhagflaenwyr. Dysgent yr hen gerddi, a’u defnyddio a’u dynwared. Fel y nodwyd yn barod, roedd tuedd iddynt yn eu hawdlau i frodio a helaethu gan greu cerddi llawer mwy na’n cerdd fer ni. 

